
А.Баймөхәмәтовтың  “Ҡалдырма, әсәй!”  повесында
етемлек  темаһын  асыусы  лексика
   Матур  ғына  заманда  йәшәйбеҙ. Кешеләр  рәхәт  йәшәй. Бөтәһе лә микән?  Кеме  генә  юҡ  был  донъяның? Ағы  ла, ҡараһы ла, асы ла, туғы ла тигәндәй. Уйламағанда  мин  йәш  яҙыусы  Айгиз Баймөхәмәтов  менән осрашыуға   эләктем – ул беҙҙең  гимназияға  килде, үҙенең  яҙмышы  тураһында  һөйләне. Осрашыуҙың  иртәгеһенә  үк   мин  уның “Ҡалдырма, әсәй” тигән  повесын  барып  алдым. Әҫәрҙә  һүрәтләнгән  ваҡиғалар  мине  тетрәндерҙе. Йәмғиәтебеҙҙә  шундай   тәртипһеҙлектәр  ҙә  бармы  икән ни? Ниңә  бар ул  был  балалар  йорттары? Етемдәрҙе  кем булдыра? Кем  ғәйепле? Башта  бөтмәҫ  һорауҙар сыуала. Ошо  әҫәр  буйынса эҙләнеүҙәрем менән мин, етемлек  темаһын  асыусы  лексика  буйынса  эшләп, теманың  актуаллеген  күрһәтергә теләйем, ҙур ағай-апайҙарҙың, әсәй-атайҙарҙың  ошо проблемаға ҡарата  күҙҙәрен  нығыраҡ  асырға аҙ  ғына  булһа ла ярҙам  итмәҫменме икән,  тип  уйлайым. 
   1.  Ҡалай ауыр етемлек. Аслыҡ  йылдарында, төрлө  һуғыштар  ваҡытында етемдәрҙең  булыуы – ул тәбиғи күренеш. Ә  беҙҙең  заманда  етемдәрҙе  яһайҙар, эшләйҙәр, булдыралар, әүәләйҙәр. “Ҡалдырма, әсәй!” повесын  кемдәр  уҡымаған, минең  эшемде  булһа  ла  уҡығыҙ. Донъялағы  иң  ҡәҙерле  кешеләре – ата-әсәһен юғалтҡан  балаларҙың  кисерештәрен, детдом тормошоноң  нисек  ауыр  икәнен  күрһәткән  миҫалдар  килтерәм.
   2. “Бынан  дүрт  йыл  элек  әсәйебеҙ  мәрхүмә  булды.  Атайым  ете  бала  менән  тороп  ҡалды. “Балаларыңды  хөкүмәткә  тапшыр, ә  үҙең  яңынан  ҡатын  ал. Былайтып  үҙеңде  бөтөрмә, Ғиззәт, самый  йәшәй  торған  мәлең  бит  әле!” – тиеүселәр  ҙә  булғыланы.
 3. “Быларҙы  аяҡҡа баҫтыра  алмаясаҡһың, әйҙә  детдомға  бир”, – тинеләр. 
4.    Әлиә  апайым  менән  һөйләшмәй  генә  оҙаҡ  илап  ултырҙыҡ. Элек  күҙгә  сүп  инһә  лә,  илаһаҡ, баштан  һыйпап  йыуаталар  ине. Ә  хәҙер  түгелеп  илаһаң  да  тынысландырыусы, йылы  һүҙ  әйтеүсе  кеше  юҡ  ине  яныбыҙҙа. Бына  шунан  да  ауыры  юҡтыр  ул...
Балаларҙы  өйҙәренән алып  китеп  больницаға  килтергәс, улар  ҡасалар – ныҡ  итеп өйҙәренә  ҡайтҡылары  килә.
       Илап  ҡына  хәлде  үҙгәртеп  булмай. Ошо  бәләнән  ҡотолоу, тиҙерәк  иреккә  сығыу  кәрәк  икәнен  яҡшы  аңлайым. “Ҡасырға, бөгөн  үк  ҡасырға!”– тигән  уй  мейемде  телеп  үтте.
 –  Илама, бәләкәсем, иалама. Бөгөн  үк  ҡайтабыҙ  өйгә. Тик  һин  илама, йәме!
 –  Апай, әйҙә  юлдан  бармайыҡ. Тотоп  алһалар, – тинем  ҡурҡып.
 –  Мин  дә  шулай  уйлайым, Ильяс, – тине  Әлиә. –  Ярай  ле  ҡасып  өлгөрҙөк. Тотһалар, шунда  уҡ  детдомға  алып  китерҙәр  ине. Ҡыйын  булһа  ла,  урман  эсенән  барайыҡ  инде. – Ысынлап  та, атлауы  ауыр  булып  сыҡты. Йә  ботаҡҡа  эләгеп  йығылаһың , йә  үтә  алмаҫлыҡ  ҡыуаҡлыҡтары  осрай. Нисек  кенә  ҡыйын  булмаһын – юлға  сығырға  ярамай...
    Ошо  бәләкәй  генә өс  бала  ҡасып  ҡайҙа  барһындар  инде. Өйҙәренә  ҡайтып бер төн  дә  рәхәтләнеп ҡуна  алмайҙар. Милиция  алып  китә  уларҙы. Детдомда  был  нескә  күңелле, аҡыллы  балаларҙы  бер  кем  дә  ҡолас  йәйеп  ҡаршы  алмай. Түбәндәге  юлдар  шуны  күрһәтә.
1  –  Нимә  йыйылышып  киттегеҙ  бында, ас  ҡарғалар? Берәй  ят  кеше  күренһә, элмәнләшеп  килеп  етәһегеҙ! Бөтәһен  белергә, күрергә  кәрәк  һеҙгә! – Ошо  һүҙҙәрҙе  итшеткәс,тегеләрҙең  бер  нисәһе  ҡасып  өлгөргәйне. Әммә  һары  сәсле  апай ҡысҡырыуын  дауам  итте:
 – Ну  ялҡыттығыҙ  һеҙ  мине, ну  хәлемде  бөтөрҙөгөҙ. Сәстәремде  лә  ағартыусы  бары  һеҙ  генә. Тағы  һеҙгә  нимә  етмәй, ә ? Төркөмөгөҙҙә  генә  ултырһағыҙ  ни була? Ҡарға  кеүек  темеҫкенеп  тик  йөрөйҙәр. Марш  бынан!
2.  – Бына  беҙгә  тағы  дүрт  йолҡош  килде, –  тине  Мәүлиҙә  Нурғәлиевна беҙгә  төбәп.
 3. –   Уф, ошо  йыйын  алкаштарҙың  мәхлүктәрен  кеше  итәм  тип  ғүмер  үтер  инде. Хөкүмәткә  нужа  итеп  ниңә  табаларҙыр  ул,  аптырайым. Шунан  ошо  йолҡоштарҙы  дөрөҫ  юлға  баҫтырам  тип  күпме  нервы  бөтә. Бына  былар  ҙа  әле  генә  шым  күренә: Тамаҡтары  туйһа,  шашырҙар  әле... 
 4.  – Уй, шымып  тор  әле, маңҡа, – тине  ҡаты  тауышлы  етәксе.
5.   –  Дүртәүһен  дә  теҙеп  фотоға  төшөр. – Мәүлиҙә  апай  уға  бойороҡ  бирҙе. – Бер  нисә  йылдан  кеше  булып  китһәләр, шашына  башлайҙар. Ҡайҙан  килгәнен, ниндәй  ҡиәфәттә  булғандарын  оноталар. Тамағы  туйһа, өҫ-башы  йүнле  әйбер  күрһә, шулай  ҡылана  улар.Ә  беҙ  шул  саҡ  иҫенә  төшөрөр  өсөн  фотоһын  күрһәтербеҙ,эйе  бит! –  тип  көлгәс, ирендәре  йәйелеп  китте. Теге  ағай  беҙҙе  шалт-шолт  фотоға  төшөрҙө. 6.  –  Кит, был  мәскәйҙәргә  күпме  ашатһаң  да  етмәҫ!
7.  –  Әйтмә  лә, беҙҙең  балалар  күрмәгән  ризыҡты  һоғоналар  бит!
8.   –  Бүре  балаһын   күпме  ашатма, һәр  саҡ  урманға  ҡарай, тип  юҡҡа  әйтмәгәндәр  икән.
9.  –	Ҡуй  инде, ҡуй. Ошо  йыйын  алкаштарҙың  балаларын  кеше  итәм  тип  ғүмер  үтте  инде.
       Әҫәрҙә  етемлектең  ни  тиклем  әсе  булыуы  түбәндәге  юлдарҙа  ла  күренә.  Детдомда  Ильясты  бына  нисек  “аҡылға” ултырталар:			“Тегеләр  ҡысҡырыша, арттан  йүгерә  ине. “Өс  минутта  өлгөр!”	 –  тиҙәр  улар. Нимә  булһа  булһын,  тинем  дә  алға  йүгерҙем. Һеҙ  берәй  ҡасан  боҙҙан  ялан  аяҡ  көйөнсә  атлағанығыҙ  бармы? Хәтерләге  лә  килмәй  инде,ҡот  осҡос  минуттарҙы. Боҙҙан  бер  нисә  аҙым  атлағас  та, осло  сөйгә  баҫҡандай  тойолдо. Аяҡтар  йәбешә, ә мин  алға  барам.  Ҡырт-ҡырт-ҡырт... Бер  аҙға  ғына  ҡуҙғалғайным, уң  табаным  боҙло  ергә  йәбешеп  өлгөрҙө. Мин  уны  йән  көсөмә  тартып  алдым. Артабанғы  һәр  аҙымымдан  ҡанлы  эҙ  ҡала  ине...”   Бына бит  ул  нисек?
      “Детдом  балаһы”  тигән  исем  детдомдан  сыҡҡас, бәлки, бер  аҙ  онотолғандыр ҙа, әммә  ул  был   балаларҙың  күңелдәрендә  ғүмерлеккә  уйылып  ҡалғандыр, моғайын. Ошондай  миҫалдарҙа  күрһәтәм, онотолмаҫлыҡ  булыуын  үҙегеҙ  аңларһығыҙ.  
1.  “Детдом  балаһы”  тигән  һүҙгә  яйлап  күнә  лә  башланыҡ. Урамда  китеп  барғанда  кешеләрҙең  бер-береһенә  ҡарап:
2.  –  Ана, детдом  балаһы  йөрөп  ята. Берәй  нәмәңде  сәлдереп  ҡуймаһын!  – тиеүҙәренә  лә  аптырамайбыҙ							
3.    Шул  саҡ  тәҙрәнән  ҡарсыҡ  үҙе  күренде.
 –  Ошо  дитдум  балаларын! Әллә  берәй  нәмәмде  һелтәргә  тораһығыҙмы? Бар, китегеҙ  бынан. Өйөм  янында  темеҫкенеп  йөрөмәгеҙ!  –  тине  лә асмалы  тәҙрәһен  шап  иттереп  ябып  ҡуйҙы.

   Был  повесты  А.Баймөхәмәтов  шул  тиклем  күңеле  әсенеп, йөрәге  һыҡтап  яҙғандыр  инде  ул.	 Ата-әсәһе  иҫән  саҡта ул  насарлыҡтың,  кешеләргә  ҡарата  мәрхәмәтһеҙлектең  нимә  икәнен  дә  белмәй   бит.	Әсәһе  үлгәс  тә  атаһы  бөтә  көсөн  балаларын  тәрбиәләүгә  бирергә  тырыша, әммә ҡайғы, тормош  ауырлыҡтары  әзмәүерҙәй  ир-егеттәрҙе  лә бөгөп  һала  шул. Ауылдаштары  ла игелекле  булалар. Был  балаларҙың  ниндәй  мөхиттә  үҫеүҙәрен  күрһәтеү  өсөн  повестан бер-ике  матур  йоланы  миҫалға  килтереү  ҙә  етер, моғайын.									 
1.  –  Тик  күп  иламағыҙ.Күҙ  йәшегеҙ  мәрхүмдең  ҡәберенә  тулыр  ҙа,  атайығыҙ  һыуҙа  ятыр.
2.  Йола  буйынса  үлгән  кешене  бер  төн  өйөндә  тоталар  икән. Мәйетте  көтөргә  күрше-тирәлә  йәшәгән  бабайҙар  йыйылды. Беҙҙе  иһә  ҡаршылағы  ағайҙарға  алып  китергә  булдылар. Мәйет  ятҡан  өйҙә  бала  йоҡларға  тейеш  түгел, тинеләр.  
3.  – Мә, улым, атайыңдан  ҡалған  ҡомартҡыны  ҡабул  ит.
   Ҡараһам, бабайҙың  усында  бетеү! Атайым  ошоно  миңә  бирергә  булған  икән. Ипләп  кенә, ҡалтыранып  бетеүҙе  ҡулыма  алдым..
 –  Берүк  ҡәҙерләй  бел  уны, Ильяс, – тине  Рамаҙан  бабай. –  Был  ябай  әйбер  түгел. Ул  бик  тарихи  ҡомартҡы. Уның  менән  олатайың  һуғыштан  иҫән-һау  әйләнеп  ҡайтты. Эйе, эйе – ошо  бетеү  Европаны  урап  ҡайтҡан. Аҙаҡ  донъя  ҡуыр  саҡта  уны  атайыңа  тапшырған. Бына  хәҙер  Ғиззәттең  васыяты  буйынса  һиңә  бирәм. 
     Шулай  итеп,  ошо  бәләкәй  генә  эшемдә  мин  етем  балалар  проблемаһын  хәл  итергә  түгел (ул  минең  генә  ҡулымдан  килмәй), ә уны  уҡып  белеп, күңелем  аша  үткәреп, башҡаларға  ла  күрһәтергә  тырыштым. Ошо  повесты  бөтә кешеләр  ҙә  уҡыһа  ине, шунан  һуң  бер-ике  кешегә  булһа  ла  етемдәр  кәмеһә, автор ҙа, мин дә үҙ  маҡсатыбыҙға  ирешкән  булыр  инек. Түбәндәге  юлдарҙы бүтән  берәү  ҙә  әйтмәһен  ине:
  “Ошо  ваҡытта  берәүҙе  лә  үҙемдең  алдымда  күрергә  теләмәнем, сөнки  шул  тиклем  һыҙлана  инем. Юҡ, тешем  дә, аяғым  да  түгел... Күңелем  һыҙлай  ине. Ә  бит  уны  теш  кеүек  һурып  ташлап  ҡына  ҡотолоп  булмай. Күңел  һыҙлай, күңел! Донъяла  шунан  да  ауырыраҡ  нәмә  бармы  икән?!”

